
Ụmịedemede 

Ọ bụrụ na ndị nwe asụsụ anaghị eji ya arụ ọrụ, asụsụ dị etu ahụ ga-anwụ. Ndị UNESCO na ọtụtụ 

ndị ọkaasụsụ ndị ọzọ mere ka a mata na tupu rue afọ iri ise, na asụsụ Igbo ga-anọ n’agbata ọnwụ 
na ndụ. Ya mere, ebumnoobi nchọcha a bụ iji chọpụta ogō na ọnọdụ asụsụ Igbo n’ebe ụmụaka 
Igbo bi na Legọọsụ nọ, ma si n’ihe a cho͙pu͙tara tụta aro ga-kwalite asụsụ Igbo n’ebe ụmụaka Igbo 
bi na Legọọsụ nọ. Ọ bụ nke a mere nchọcha a jiri gbaa mbọ ịchọpụta ogō nghọta, ọsụsụ, ọgụgụ 

na odide asụsụ Igbo n’ebe ụmụaka Igbo bi na Legọọsụ nọ. Tiori mgbadoụkwụ bụ tiori nkọwa 
(descriptive theory) bụ nke a gbasoro wee kọwapụta njiede e nwetara na nchọcha a. E ji 
ụmụkwụkwọ narị nke e si n’ụlọakwụkwọ sekọndịrị anọ nweta wee nweta njiede. Nchọpụta anyị 
gosiri na ọtụtụ ụmụaka Igbo bi na Legọọsụ anaghị aghọta, asụ, agụ, nakwa ede asụsụ Igbo nke 

ọma. Ya mere, ọ ga-adị mma ma ọ bụrụ na asụsụ Igbo abụrụ asụsụ mkparịtaụka n’ezinụụlọ ndị 
Igbo niile bi na Legọọsụ nakwa n’ụzọije.  
 

Ọkpụrụkpụ Okwu: Asụsụ Igbo, ọnwụ asụsụ, nghọta, ọsụsụ, ọgụgụ, odide. 

Ntọọala Nchọcha 
Asụsụ Igbo bụ otù n’ime ọkpụrụkpụ asụsụ atọ e nwere n’obodo Naijiria. A bịa na asụsụ 

atọ a e nwere na Naijiria, ọ bụ naanị asụsụ Igbo ka a ga-asị na ọ na-alaghachiazụ. Nke a mere ndị 

UNESCO bụ otù na-akwalite omenala, asụsụ na njirimara obodo jiri kwuo na tupu rue afọ iri ise 

ma ọbụrụ na o nweghi ihe e mere, na asụsụ Igbo nwere ike ịnọ n’agbata ọnwụ na ndụ. O’Grady, 

Archibald na Katamba1 kwuru na ihe ọnwụ asụsụ jiri dị njọ nke ukwu bụ na ọ bụghị naanị asụsụ 

na-anwụ mgbe ọbụla e nwere ọnwụ asụsụ kama, a na-enwe ọtụtụ ihe na-eso ya anwụ dịka ozi dị 

n’asụsụ ahụ, ọnwụ omenala, na mkpụrụokwu dị n’asụsụ ahụ bụ nke e si na ha ezipụta ọtụtụ ihe dị 

icheiche. Ha gara n’ihu kọwaa na n’oge gboo, na ihe na-ebute ọnwụ asụsụ bụ agha ma n’oge ugbu 

a, asụsụ na-anwu n’ihi na ndị nwe ya ji nwayọ nwayọ na-akwụsị ịsụ ya n’ihi na ha na-asụ asụsụ 

ha chere na ha ga-esi na ya rite ihe dịka asụsụ Bekee, Freench na asụsụ ndị ọzọgasị. Ụzọ atọ ha 

nyere asụsụ na-esi anwụ bụ; nne na nna ịsụ naanị otù asụsụ, ụmụ ha ịsụ asụsụ abụọ na ụmụụmụ 

ịsụ naanị otù asụsụ bu  ̣̄  asụsụ abụọ nke ndị mụrụ ha kpọmkwem. Nkọwa Ani2 kwadoro ihe O’Grady 

na ndị ọzọ kwuru. Ọ sịrị na asụsụ Igbo na-enwe mmekpaahụ n’ihi na ndị Igbo hapụrụ ya ma nabata 

asụsụ na omenala obodo ọzọ n’ihi ihenrite so asụsụ ndị ahụ. Ya mere, ọ gara n’ihu kwuo na ọ bụrụ 

na ndị mmadụ ahapụ asụsụ na omenala ha, na ha na-emegide asụsụ ha. O gosiri ọtụtụ ụzọ mba si 

emegide asụsụ ha dịka nne na nna igbochi ụmụ ha ịsụ asụsụ ha, ịkwụsị ikuzi ya n’ụlọakwụkwọ 

gọọmenti na nke ndị nkịtị, agbaghị ndị mmadụ ume n’ịgụ ya n’ụlọakwụkwọ maọbụ ndịụka ịmalite 

ziwe oziọma n’asụsụ ọzọ. Nke a kwadoro ihe Ezeani n’ime edemede Ani kwuru na ọ ga-adị mma 

ma e jiri Igbo na-akuzi ihe niile a na-akuzi n’ụlọakwụkwọ.Ya mere, ọ dị mkpa ka onye Igbo ọbụla 

jụọ onwe ya ihe kpatara ndị UNESCO jiri kwuo okwu dị etu a banyere asụsụ Igbo. Ọzọ bụ; ma ihe 

ahụ ha kwuru ọ bụ eziokwu? Ọ bụrụ na ọ bụ eziokwu, kedụ ka a ga-esi gbochie ya? Iji chọpụta 

nke a, anyị ga-eji ụmụaka Igbo bi na Legọọsụ wee chọpụta ọnọdụ asụsụ Igbo nọ ọkachasị n’ebe 

ụmụaka Igbo  ndịbi na Legọọsụ nọ. 

 

Ajụjụ Nchọcha 
i. Olee asụsụ ụmụaka Igbo bi na Legọọsụ jiri mere asụsụ mbụ? 

ii. Kedụ ógó ọsụsụ, nghọta na ọgụgụ/odide asụsụ Igbo n’ebe ụmụaka Igbo bi na 

Legọọsụ nọ? 

iii. Ụmụaka Igbo bi na Legọọsụ ha nwere mmasị n’ịsụ, ịghọta na ide/ịgụ asụsụ Igbo? 

iv. Kedụ asụsụ ụmụaka Igbo na nna/nne, ụmụnne na ndị enyi ha bi na Legọọsụ ji 

akparịta ụka? 

Usoro A Gbasoro Mee Nchọcha 
Na nchọcha a, e kere ụlọakwụkwọ sekọndịrị anọ mgbanjụ iji nweta njiede. N’ime 

ụlọakwụkwọ ndi a, e nwetara mmadụ iri abụọ na ise ndị dị malite n’afọ iri ruo iri na itoolu 

na nke ọbụla. Ajụjụ dị na mgbanjụ gụnyere ma ha na-asụ, aghọta, ede na agụ asụsụ Igbo? 

Ma ha nwekwara mmasị n’ịghọta, ịsụ, na ịgụ/ide Igbo? Asụsụ ha na ndị nne, nna, ụmụnne 

na ndị enyi ha ji akparịtaụka tinyekwara asụsụ ha jiri mere asụsụ mbụ ha. 

 

Ụloakwụkwọ E Jiri Mee Nchọcha 
Nchọcha a bụ maka ụmụaka Igbo bi na Legọọsụ steeti kpọmkwem. Ya mere, ọ bụ n’aka 

ha ka e siri nweta njiede e jiri mee nchọcha. Ma ebe ọ bụ na ụmụaka Igbo bi na Legọọsụ 

dị ọtụtụ, e jiri ụlọakwukwọ anọ ndị a dị n’okpuru nọchiteanya ụmụaka ndị ọzọ: 

i. Radiance Secondary School (Festac Town). 

ii. Hopebay College (Okoko). 

iii. International School Unilag. 

iv. Holy Child College (Ikoyi). 

Ntọsasị Mmgbanjụ 
 N’agba nke a, anyị ga-egosipụta ọsịsa niile e nwtara na mgbanjụ ma kọwapụta etu ọsịsa 

ọbụla siri metụta ọganiihu/ndaghachiazụ asụsụ Igbo. 

2.1Asụsụ Mbụ: N’ebe a ka anyị zipụtara azịza banyere asụsụ ha jiri mere asụsụ mbụ(L1) na nke 

abụọ(L2).  

Asụsụ mbụ (L1) Asụsụ abụọ(L2) 

Nhọrọ Ugboro ole a hoọrọ Ugboro ole a hoọrọ 

Asụsụ Igbo 40 53 

Asụsụ Bekee 63 46 

Yoruba/Pigin 7 1 

Nchịkọta 100 100 

 N’ime ụmụaka narị nyere ọsịsa, iri anọ bụ ndị jiri asụsụ Igbo mere asụsụ mbụ, iri isii na 

atọ jiri asụsụ Bekee, ebe asaa bụ asụsụ ndị ọzọ dịka Yoruba na Pidjin. 

 Ebe ọ bụ na ụmụaka niile zara ajụjụ a bụ ndị Igbo, o kwesịri ka asụsụ Igbo bụrụ asụsụ mbụ 

ha ga-amụta tupu ha amụwa asụsụ ndị ọzọ. A ga-asị na ọ bụ ndị nne na nna ka ụta ihe dị etu a dịịrị 

n’ihi na ọ bụ asụsụ ha malitere sụwara ụmụ ha mgbe ha na-amailte ikwu okwu bụ asụsụ mbụ ha 

na-amụta. Ma kaosịnadị, ha leghaara asụsụ Igbo anya na-asụrụ ụmụ ha asụsụ Bekee n’ihi na sịte 

n’azịza ha, ọnụọgụgụ ndị jiri asụsụ Bekee mere asụsụ mbụ karịrị ndị ji asụsụ Igbo. Ebe ụfọdụ bụ 

ndị hapụrụ asụsụ Igbo na nke Bekee jiri asụsụ ndị ọzọ dịka Yoruba na Pidjin mere asụsụ mbụ, nke 

a gosịri na imirikiti ụmụaka Igbo bi na Legọọsụ anaghị amalite n’oge sụwa asụsụ epum ha.  

Mmasị n’Asụsụ Igbo:  

Na tebulu a ka e gosiri ọsịsa banyere mmasị n’asụsụ Igbo 

  Mmasi ̣̣̣̣ nghọta I Mmasị ọsụsụ Igbo Mmasị Ọgụgụ/odide  

Nhọrọ Ugboro ole a 

họọrọ 

Ugboro ole a họọrọ Ugboro ole a họọrọ 

Enwere m 

mmasị nke 

ukwuu 

43 34 27 

Inwe mmasị  43 55 52 

Enwghị mmasị 

ma ọlị  

3 4 9 

Enweghị mmasị 11 7 12 

Nchịkọta 100 100 100 

 

Mmasị Na Nghọta 

 Ọsịsa ha nyere gosịri na ụmụaka iri anọ na atọ n’ime ụmụaka narị kwesiri ike na ha nwere 

mmasị n’ịsụ asụsụ Igbo, iri anọ na atọ gosiri na ha nwere mmasị, atọ n’ime ha gosịri na o nweghi 

ihe ha ji asụsụ Igbo eme, ebe iri na otù enweghi mmasị.  

 Ụmụaka ndị a kwesiri ike na ha nwere mmasị n’asụsụ Igbo ga-abụ ndị chọpụtarala mkpa 

ọ dị ịghọta asụsụ obodo ha. Mmadụ iri anọ na atọ sị na ha nwere mmasị nwere ike bụrụ ndị ahụ 

anaghị aghọta asụsụ Igbo nke ọma mana ha ma na nke a abụghị ezi ihe. Ọ bụrụ na ndị dị etu achọọ 

ịmụta asụsụ Igbo, ọ gaghị esiri ha ike n’ihi na ha nwere mmasị na ya. A bịa na mmadụ atọ ndị sị 

na o nweghi ihe ha ji asụsụ Igbo eme, a ga-asị na ha bụ ndị na achọghị ka o nwee ihe ọbu   la jikọrọ 

ha na ihe ọbụla gbasara ndị Igbo. Mmadụ iri na otù sị na ha enweghi mmasị nwere ike bụrụ na ihe 

ha chọrọ bụ naanị ịkọwara ha uru asụsụ ha baara ha. 

Mmasị n’Ọsụsụ 

 Mmadụ iri atọ na anọ kwesịri ike na ha nwere mmasị n’ịsụ asụsụ Igbo, iri ise na ise kwetara 

na ha nwere mmasị, anọ sị na ọ baghịrị ha uru chaachaa, ebe asaa sị na ha enweghị mmasị. 

 Sịte n’ọsịsa anyị nwetara ebe a, anyị ga-asị na e wepụ mmadụ anọ sị na ha enweghị mmasị 

ọbụla n’ịsụ Igbo, na asaa sị na ha enweghị mmasị, ọ gụrụ imirikiti ụmụaka Igbo bi na Legọọsụ 

agụọ ịsụ asụsụ obodo ha. Ọ bụrụ na anyị atụlee ọsịsa anyị nwetara ebe a na nke anyị nwetara maka 

mmasị na nghọta asụsụ Igbo, anyị nwere ike ịsị na ụfọdụ n’ime ha amaghị ihe dị iche na nghọta 

asụsụ na ọsụsụ ya n’ihi na tupu mmadụ amalite ịsu   asụsụ, nghọta dị mkpa. N’ime mmadụ asaa sị 

na ịsu   asụsụ Igbo abaghị uru, ha nwere ike bụrụ ndị weerela onwe ha ka ndị ha bi n’obodo ha. 

Mmasị n’Ọgụgụ/Odide  

 Ọsịsa e nwetara gosiri na mmadụ iri abụọ na asaa kwesiri ike na ha nwere mmasị n’ịgụ/ide 

asụsụ Igbo, iri ise na abụọ sị na ha nwere mmasị, itoolu sị na ha enweghị mmasị maọlị, ebe iri na 

abụọ ndị ọzọ sị na ha enweghị mmasị.  

 Anyị ga-asị na ọ gụrụ ụmụaka ụfọdụ agụọ ịmụta ka e sị agụ/ede asụsụ Igbo n’ihi na 

ọnụọgụgụ ndị sị na ha nwere mmasị nke ukwuu na ndị nwere mmasị bara ụba karịa ndị sị na o 

nweghi ihe ha ji ịgụ na ide asụsụ Igbo eme. A bịa na ndị sị na ha enweghi mmasị, o nwere ike ọ 

bụrụ maka na ha anaghị aghọta mere ha jiri chee na ọgụgụ/odide abaghịrị ha uru. 

Ogō Nghọta, Ọsụsụ, Ọgụgụ/Odide:  

Na tebulu a ka anyị gosiri ogō nghọta, ọsụsụ ọgụgụ/odide asụsụ Igbo nyere ụmụaka Igbo bi na 

Legọọsụ. 

  Ogō nghọta Ogō Ọsụsụ Ogō ọgụgụ/odide 

Nhọrọ Ugboro ole a họọro Ugboro ole a họọrọ Ugboro ole a họọrọ 

Nke ọma 36 23 49 

obere 30 29 25 

Amaghị 

chaachaa 

14 31  

Amachaghị    20 17 32 

Nchịkọta 100 100 100 

 

Ogō Nghọta  

 Ọsịsa a gosiri na ụmụaka iri atọ na isii na-aghọta asụsụ Igbo nke ọma, iri atọ na-aghọta 

ntakịrị, iri na anọ anaghị aghọta chaachaa, ebe iri abụọ anaghị aghọta nke ọma. 

 Anyị nweziri ike ịchịkọta na ihe karịrị ọkara n’ime ụmụaka narị zara mgbanjụ a nwere 

nghọta n’asụsụ Igbo. Nke a gosikwara na ihe ahụ ndị UNESCO kwuru na n’agbanyeghị eziokwu 

dị na ya, ọ gaghị emezucha n’oge ha kwuru n’ihi na asụsụ na-anwụ naanị mgbe onwezighi ndị na-

asụ ya bụ asụsụ. Ma ebe ọ bụ na a kà nwere ụmụaka ndị bi n’ụzọije na-asụ asụsụ Igbo tinyekwara 

ndị bi n’ala Igbo, asụsụ Igbo agaghị anwụ mgbe ha tu  ̣̀ru  ̣̀ anya ya. Maka ndị anaghị aghọta ma ọlị, 

nke a gosiri na a naghị eji asụsụ Igbo akparịtaụka n’ezinụụlọ ha n’ihi na ọ bụrụ na ọ bụ asụsụ Igbo 

ka ndị nne n nna ji akparịtaụka, ọ bụrụgodu na ụmụ ha amaghị asụ, ha ga na-aghọta ụfọdụ ihe. 

Ogō Ọsụsụ 

 Azịza e nwetere gosiri na mmadụ iri abụọ na atọ ma asụ Igbo nke ọma, iri abụọ na itoolu 

amaghị asụ nke ọma, iri atọ na otù amaghị asụ ma ọlị, ebe iri na asaa amaghị asụ. 

Ihe nke a pụtara bụ na n’agbanyeghị na ọtụtụ ụmụaka Igbo bi na Legọọsụ na-aghọta Igbo, imirikiti 

n’ime ha amaghị asụ ya nke ọma. Ndị amaghị asụ chaachaa bụ ndị anaghị asụrụ asụsụ Igbo. Ọzọ 

kwa, ha nwere ike ịbụ ndị nne na nna ha anaghị akpọla obodo ha. Ndị sị na ha na-asụ obere nwere 

ike bụrụ ndị na-ege ntị ma nne na nna ha jiri Igbo akparịtaụka maọbụkwanụ ndị a na-asụrụ Igbo 

ma n’ihi asụsụ ndị ọzọ gbara ha gburugburu, ha amaghị asụ nke ọma.  

Ogo Ọgụgụ/Odide 

 Azịza anyị nwetara gosiri na ụmụaka iri anọ na itoolu amaghị agụ/ede asụsụ Igbo nke ọma, 

iri abụọ na isii amaghị agụ/ede ma ọlị, ebe iri atọ na abụọ sị na ha ma agụ/ede nke ọma. 

Kaosịnadị, ǹkà ọgụgụ/odide bụ n’ụlọakwụkwọ ka a na-amụta ya. Ebe ọ bụ na ọ bụ n’aka 

ụmụakwụkwọ ndị sekọndịrị ka e siri nweta njiede, o nwere ike ọ bụrụ na ụlọakwụkwọ ebe ndị 

amaghị agụ/ede gụrụ praịmarị anaghị akuzi asụsụ Igbo. Maka ndị ma agụ/ede, o nwekwara ike ọ 

bụrụ na ụlọakwụkwọ ha gụrụ praịmarị na-akuzi Igbo nke mere ka ha mụta ka e sị agụ/ede Igbo. A 

bịa na ndị amaghị agụ/ede chaachaa, anyị ga-asị na ihe kpatara ya bụ enweghị mmasị n’ihi na ebe 

ọ bụ na ụlọakwụkwọ anọ e jiri mee nchọcha a na-akuzi Igbo, o kwesiri ka ha mụtatụ ka e sị agụ/ede 

Igbo ọ bụladi ntakịrị. 

Asụsụ Mkparịtaụka N’etiti Nna Na Nwa 

Na tebulu a ka e zipụtara asụsụ mkparịtaụka n’etiti nna, nne, ụmụnne, na ndịenyi. 

 Nna Nne Ụmụnne Ndịenyi 

Nhọrọ Ugboro ole a họọro Ugboro ole a 

họọro 

Ugboro ole a 

họọro 

Ugboro ole a 

họọro 

Asụsụ Igbo 25 30 11 15 

Asụsụ Bekee 63 50 74 73 

Ngiligbo 4 2 5 - 

Yoruba 8 8 8 5 

Pijin - 10 2 7 

Nchịkọta 100 100 100 100 

 

Asụsụ Mkparịtaụka N’etiti Nna Na Nwa 

 Azịza anyị nwetara gosiri na ụmụaka iri abụọ na ise na nna ha ji Igbo akparịtaụka, iri isii 

na atọ na-eji asụsụ Bekee, asatọ na-asụ Ngiliigbo, ebe anọ na-asụ Yoruba.  

Ihe gbara elu n’azịza a bụ na imirikiti ụmụaka na nna ha ji asụsụ Bekee akparịtaụka. Nke a gosịri 

na ndị nna anaghị akwalite asụsụ Igbo` n’ebe ụmụ ha nọ. Ndị ọzọ bụ ndị na-agwakọ Igbo na Bekee 

ọnụ. Maka ndị na-asụ Yoruba na Pidjin, anyị ga-asị na ọ bụ ha ga-egbu asụsụ Igbo kpọmkwem. 

Asụsụ Mkparịtaụka N’etiti Nne Na Nwa 

 Dịka mgbanjụ siri gosi, mmadụ iri atọ na nne ha ji Igbo akparịtaụka, iri ise bụ asụsụ Bekee, 

abụọ na-agwakọ Igbo na Bekee, asatọ ji Yoruba, ebe iri bụ Pidjin. 

 Ọsịsa a gosiri na ndị nne bụ ndị ha na ụmụaka na-anọkarị anaghi  asụrụ ha Igbo kama, ha 

na-asụ Bekee. Anyị ga-asị na nke a so n’ihe mere na ọtụtụ n’ime ụmụaka Igbo bi na Legọọsụ 

anaghị aghọta maọbụ asụ Igbo. Anyị hụkwara na ọnụọgụgụ ndị sị na ha na-eji asụsụ Bekee bara 

ụba.Nke a atọghị ọchị n’ihi na n’agbanyeghi ebe onye ọbụla bi, o kwesiri ikuziri ụmụ ya asụsụ 

obodo ha. Anyị anaghị asị na ọ dị njọ ma ụmụaka mụta asụsụ ọzọ kama, asụsụ obodo kwesịri ịbụ 

asụsụ mkparịtaụka n’ezinụụlọ. 

Asụsụ Mkparịtaụka N’etiti Ụmụnne 

 N’azịza a, naanị ụmụaka iri na otù n’ime ụmụaka narị na ụmụnne ha ji Igbo akparịtaụka, 

iri asaa na anọ bụ Bekee, ise bụ Ngiliigbo, asatọ ji Yoruba, ebe abụọ bụ Pidjin. 

 Ebe ọ bụ naanị iri na otù na ụmụnne ha ji asụsụ Igbo akparịtaụka, ihe ọ pụtara bụ na ọbụladị 

ndị sị na ha na nne na nna ha ji Igbo akparịtaụka bụ mmanye ka a na-amanye ha ịsụ Igbo. Ọzọ 

kwa, ndi zara na ha nwere mmasị n'ịsụ Igbo anaghị etinye ya n’ọrụ. A bịa na ndị ahụ sị na ha na 

ụmụnne ha ji Yoruba na Pidjin, e nwere ike ịsị na ọ bụ n’ihi asụsụ ha malitere sụwa mgbe ha 

malitere ikwu okwu maọbụ asụsụ a na-asụ na gburugburu ha maọbụ kwanụ ọ bụrụ enweghị mmasị 

n’asụsụ Igbo. 

Asụsụ Mkparịtụaka N’etiti Ndịnyi 

 Azịza anyị nwetara gosiri na mmadụ iri na ise na ndị enyi ha ji Igbo akparịtaụka, iri asaa 

na atọ bụ Bekee, asaa bụ Pidjin, ebe mmadụ ise bụ Yoruba. 

 Ihe nke a pụtara bụ na imirikiti ụmụaka Igbo na ndị enyi ha bụkwa ndị Igbo bi na Legọọsụ 

bụ asụsụ Bekee ka ha ji akparịtaụka. Ọnọdụ dị etu a abụghị ihe ntọọchị n’ihi na dịka ndị Igbo na 

ibe ha, o kwesiri ka asụsụ Igbo bụrụ asụsụ mkparịta ụka. Ọnọdụ dị etu a gosikwara na ọ bụrụ na a 

akpachaghị anya, okwu ahụ UNESCO kwuru banyere asụsụ Igbo ga-emezu.  

Mkparịtaụka  

Nchọpụta a gosiri na ọtụtụ ụmụaka Igbo bi na Legọọsụ ji asụsụ Bekee mere asụsụ mbụ. Ọnọdụ dị 

etu a bụ ndị nne na nna ka ụta ya dịịrị n’ihi na asụsụ abụghi    mburupụta ụwa. Ya mere, ọ bụrụ na 

ha na-asụrụ ụmụ ha asụsụ Igbo malite n’oge ha na-aṇ̄ ụ ara, ụmụaka a ga-ebu ụzọ mụta ịsu  Igbo 

tupu ha amụtawa asụsụ ndị ọzọ gbara ha gburugburu.  

 Anyị chọpụtakwara na dịka ndị Igbo, ọtụtụ n’ime ha 

nwere mmasị n’ịghọta na ịsụ Igbo ma mmasị a ha nwere emeghị ka ha hapụ ịsụ asụsụ ndị ọzọ ma 

sụwa Igbo. Ya mere, ọnọdụ dị etu a enyeghị aka na ntolite asụsụ Igbo n’ihi na o kwesiri ịgba 

mgbọrọgwụ na ndụ ndị Igbo ma bụrụ ihe a na-asụ kwa ụtụtụ, ehihie na abalị. Ọ bụrụ na ha nwere 

mmasị mana ha anaghi asụ ya oge niile, ị mara na ọ na-egosị ihe Carson kpọrọ ‘covert prestige’; 

ya bụ, inwe mmasị nzuzo. Carson 3kwuru na anyị nwere ike kwenye n’otù ihe ma na-eme ihe ọzọ 

nke pụtara na ọ bụghị ihe dị anyị n’uche na-akpali akparamaagwa anyị. Ọ bụ ụdị akparamaagwa a 

na-adọghachi asụsụ Igbo azụ n’ihi n’asụsụ ọbụla a naghị etinye n’ọrụ nwere ike ịnwụ oge ọbụla. 

Ọ bụrụ na anyị atụgharịakwa uche ma chịkọta asụsụ ụmụaka, nna, nne, ụmụnne na ndị enyi ha ji 

akparịtaụka, anyị ga-ahụ na ndị na-eji asụsụ Igbo pere mpe, ebe ndị ji asụsụ ndị bara ụba. Ọnọdụ 

dị etu a gosiri akparamaagwa ọjọọ ndị Igbo bi na Legọọsụ nwere n’ebe asụsụ ha nọ. Crystal4 

kwurru na akparamaagwa ọjọọ n’ebe asụsụ dị na-eme ka a tufuo nkamma dị na ya bụ asụsụ. Ya 

mere, ọ bụrụ na anyị agbaa ụmụaka ndị ahụ bụ ndị kwetara na ha na-asụ Igbo ajụjụ ọnụ, anyị nwere 

ike ịchọpụta na ọbụladị Igbo ha sịrị na ha na-asụ ezuchaghị òkè maọbụ agaghị atọ ụtọ na ntị. Nke 

a bụ iji gosi na nnukwu ọrụ dịịrị anyị bụ ndị Igbo ọkachasị ndị bi na Legọọsụ na ndị nọ n’ụzọ ije 

banyere asụsụ Igbo.  

Nchiḳọta 

 Na nchịkọta, nchọcha a egosila ụfọdụ ihe mere na asụsụ Igbo anaghị aganiihu n’ebe ọtụtụ 

ụmụaka Igbo bi na Legọọsụ nọ. Nke mbụ bụna ndị nne na nna anaghị amalite n’oge asụrụ ụmụ ha 

Igbo. Nke abụọ bụ na asụsụ e ji akparịtaụka n’ezinụụlọ abụghị asụsụ Igbo. Ebe nke ikpeazụ bụ na 

ụmụaka a anaghi eji ya akparịtaụka n’etiti onwe ha. 

Ntụtaaro 
 

 Asụsụ bụ ide ji mba ọbụla, onye ọbụla tufuru asụsụ ya atụfugo agbụrụ ya. N’ihi nke a, ndị 

nne na nna ga-agba mbọ malite ụbọchị ha mụrụ nwa sụwara ya asụsụ Igbo n’ihi na ọkụkọ ga-abụ 

oke n’ebido n’eju.  Mark 5  mere ka a mata na otù ihe nwere ike inye aka na gbochi ọnwụ asụsụ 

bụ ndị mmadụ ịkwụsị ịkpa okè àgbu  ̣̀ru  ̣̀ n’ihi na ọ bụrụ na ha kwụsị ịkpa oke n’etiti ndị nwē asụsụ 

ahụ, nke a ga-eme ka ha jiri asụsụ na njiama ha na-arụ ọrụ n’ọha. Ọzọ bụ ịgba mbọ hụ na asụsụ e 

ji akparịtaụka n’ezinụụlọ bụ asụsụ Igbo. Ọzọ bụ nne na nna ịgba mbọ tinye ụmụ ha n’ụlọakwụkwọ 

a na-akuzi Igbo maọbụ nye aka hu na ụlọkwụkwọ ọbụla ụmụ ha na-agụ nwere ndịnkuzi Igbo n’ihi 

na ọ ga-eme ka ụmụ ha mụta ịgụ/ide Igbo. Nke anọ, ndịeze Igbo, Ọhaneze Ndị Igbo, Ndị Igbo 

Legọọsụ na òtù dị icheiche Igbo nwere na Legọọsụ ga-agba mbọ hụ na a na-achịkọba mmemme 

asụmpi ebe a ga-etunye ụmụaka Igbo mekarịsịrị nke ọma n’asụsụ Igbo ugo dị icheiche, nke a ga-

enyeaka n’iwulite mmụọ ha n’ebe asụsụ Igbo dị. N’ikpeazụ, ndị Igbo bi na Legọọsụ ga-agba mbọ 

na-ezila ụmụ ha ala Igbo oge ọbụla e nwere ezumiike. 

